
                                  საჯარო ინფორმაციის ხელმისაწვდომობასთან დაკავშირებული სამართლებრივი აქტები 

30.12.13 

 

საჯარო ინფორმაციის ხელმისაწვდომობასთან დაკავშირებული სამართლებრივი აქტები 

 

 საქართველოს კონსტიტუცია 24-ე და 41-ე მუხლები; 
 საქართველოს ზოგადი ადმინისტრაციული კოდექსი მე-10 მუხლი და თავი III; 
 საქართველოს კანონი საჯარო ინფორმაციის ასლის გადაღების მოსაკრებლის 

შესახებ; 
 საქართველოს მთავრობის 2013 წლის 26 აგვისტოს დადგენილება №219 

 

 
საქართველოს კონსტიტუცია 

 
მუხლი 24 

1. ყოველ ადამიანს აქვს უფლება თავისუფლად მიიღოს და გაავრცელოს ინფორმაცია, გამოთქვას და 

გაავრცელოს თავისი აზრი ზეპირად, წერილობით ან სხვაგვარი საშუალებით. 

2. მასობრივი ინფორმაციის საშუალებები თავისუფალია. ცენზურა დაუშვებელია. 

3. სახელმწიფოს ან ცალკეულ პირებს არა აქვთ მასობრივი ინფორმაციის ან მისი გავრცელების 

საშუალებათა მონოპოლიზაციის უფლება. 

4. ამ მუხლის პირველ და მეორე პუნქტებში ჩამოთვლილ უფლებათა განხორციელება შესაძლებელია 

კანონით შეიზღუდოს ისეთი პირობებით, რომლებიც აუცილებელია დემოკრატიულ საზოგადოებაში 

სახელმწიფო უშიშროების, ტერიტორიული მთლიანობის ან საზოგადოებრივი უსაფრთხოების 

უზრუნველსაყოფად, დანაშაულის თავიდან ასაცილებლად, სხვათა უფლებებისა და ღირსების 

დასაცავად, კონფიდენციალურად აღიარებული ინფორმაციის გამჟღავნების თავიდან ასაცილებლად 

ან სასამართლოს დამოუკიდებლობისა და მიუკერძოებლობის უზრუნველსაყოფად. 

 
  

მუხლი 41  

1. საქართველოს ყოველ მოქალაქეს უფლება აქვს კანონით დადგენილი წესით გაეცნოს სახელმწიფო 

დაწესებულებებში მასზე არსებულ ინფორმაციას, აგრეთვე იქ არსებულ ოფიციალურ დოკუმენტებს, 

თუ ისინი არ შეიცავენ სახელმწიფო, პროფესიულ ან კომერციულ საიდუმლოებას.  

2. ოფიციალურ ჩანაწერებში არსებული ინფორმაცია, რომელიც დაკავშირებულია ადამიანის 

ჯანმრთელობასთან, მის ფინანსებთან ან სხვა კერძო საკითხებთან, არავისთვის არ უნდა იყოს 

ხელმისაწვდომი თვით ამ ადამიანის თანხმობის გარეშე, გარდა კანონით დადგენილი შემთხვევებისა, 

როდესაც ეს აუცილებელია სახელმწიფო უშიშროების ან საზოგადოებრივი უსაფრთხოების 

უზრუნველსაყოფად, ჯანმრთელობის, სხვათა უფლებებისა და თავისუფლებების დასაცავად. 

                                  საჯარო ინფორმაციის ხელმისაწვდომობასთან დაკავშირებული სამართლებრივი აქტები 

30.12.13 

 

საქართველოს ზოგადი ადმინისტრაციული კოდექსი 

 
მუხლი 10. საქვეყნოობა 

1. ყველას აქვს უფლება გაეცნოს ადმინისტრაციულ ორგანოში არსებულ საჯარო ინფორმაციას, 

აგრეთვე მიიღოს მათი ასლები, თუ ისინი არ შეიცავენ სახელმწიფო, პროფესიულ, კომერციულ ან 

პირად საიდუმლოებას. 

2. ადმინისტრაციულ ორგანოში არსებული საჯარო ინფორმაციის გაცნობის, აგრეთვე მათი ასლების 

მიღების წესი განისაზღვრება ამ კოდექსის III თავით. 

3. ადმინისტრაციული ორგანო ვალდებულია უზრუნველყოს საკითხის საჯაროდ განხილვა, თუ ამას 

ითვალისწინებს კანონი. 

 

თავი III 

ინფორმაციის თავისუფლება 

 

მუხლი 27. ტერმინთა განმარტება 

ამ თავში გამოყენებულ ტერმინებს ამ თავის მიზნებისათვის აქვთ შემდეგი მნიშვნელობა: 

ა)   საჯარო   დაწესებულება   –   ადმინისტრაციული   ორგანო,   სახელმწიფო   ან 

ადგილობრივი ბიუჯეტის სახსრებიდან დაფინანსებული კერძო სამართლის 

იურიდიული პირი ასეთი დაფინანსების ფარგლებში;  (2.03.2001 N 772) 

ბ)  კოლეგიური  საჯარო  დაწესებულება  –  საჯარო  დაწესებულება,  რომლის ხელმძღვანელი ან 

სათათბირო ორგანო ერთზე მეტი პირისაგან შედგება და რომელშიც გადაწყვეტილებებს ერთზე 

მეტი პირი ერთობლივად იღებს ან ამზადებს; 

გ) კოლეგიური საჯარო დაწესებულების წევრი – საჯარო მოსამსახურე, რომელიც ხმის 

უფლებით მონაწილეობს კოლეგიური საჯარო დაწესებულების მიერ გადაწყვეტილების მიღებაში ან 

მომზადებაში; 

დ) თანამდებობის პირი – "საჯარო სამსახურში ინტერესთა შეუთავსებლობისა და კორუფციის 

შესახებ" საქართველოს კანონის მე-2 მუხლით გათვალისწინებული თანამდეობის პირი; 

ე) სხდომა – საჯარო დაწესებულების სახელით გადაწყვეტილების მიღების ან ამ 

გადაწყვეტილების მომზადების მიზნით დაწესებულების წევრთა მიერ საკითხის განხილვა; 

ვ) გამოქვეყნება – კანონით დადგენილი წესით საჯარო რეესტრში საჯარო ინფორმაციის შეტანა 

და საჯარო ინფორმაციის საზოგადოებისათვის ხელმისაწვდომობის უზრუნველყოფა; 

(ვ) გამოქვეყნება – კანონით დადგენილი წესით საჯარო რეესტრში საჯარო ინფორმაციის შეტანა

 და საჯარო  ინფორმაციის საზოგადოებისათვის ხელმისაწვდომობის უზრუნველყოფა, ასევე 

ინფორმაციის პროაქტიული გამოქვეყნება; (25.05.2012. N6327 ამოქმედდეს 2013 წლის 1 

სექტემბრიდან)) 

ზ) საჯარო მონაცემთა ბაზა – საჯარო დაწესებულების ან საჯარო მოსამსახურის მიერ  

სისტემურად  შეგროვებული,  დამუშავებული  და  შენახული მონაცემები; 

თ) ამოღებულია (25.05.2012. N6327) 

ი) აღმასრულებელი პრივილეგია – საჯარო დაწესებულებებისა და საჯარო მოსამსახურეების 

გათავისუფლება ამ თავით გათვალისწინებული მოვალეობებისაგან. 

კ) გადაუდებელი აუცილებლობა – კანონმდებლობის დარღვევის საშიშროება ან ვითარება, 

როდესაც დემოკრატიულ საზოგადოებაში რეალური საფრთხე ექმნება საჯარო დაწესებულებების 

ფუნქციონირებას. (2.03.2001 N 772); 

ლ)  პროაქტიული  გამოქვეყნება − შესაბამისი კანონქვემდებარე ნორმატიული აქტით 

დადგენილი წესით საჯარო დაწესებულების  მიერ საზოგადოებრივი ინტერესის მატარებელი 

                                  საჯარო ინფორმაციის ხელმისაწვდომობასთან დაკავშირებული სამართლებრივი აქტები 

30.12.13 

 
საჯარო ინფორმაციის ელექტრონულ რესურსებზე განთავსება. (25.05.2012. N6327 ამოქმედდეს 2013 

წლის 1 სექტემბრიდან). 

 

მუხლი 271. პერსონალური მონაცემები(25.05.2012. N6327) 

პერსონალური მონაცემების ცნება, მათ დაცვასა და დამუშავებასთან დაკავშირებული 

ურთიერთობები წესრიგდება „პერსონალურ მონაცემთა დაცვის შესახებ“ საქართველოს კანონით. 

 

მუხლი  272. კომერციული საიდუმლოება (2.03.2001 N 772) 

1. კომერციული საიდუმლოება – ინფორმაცია კომერციული ფასეულობის მქონე გეგმის, 

ფორმულის, პროცესის, საშუალების თაობაზე ან ნებისმიერი სხვა ინფორმაცია, რომელიც 

გამოიყენება საქონლის საწარმოებლად, მოსამზადებლად, გადასამუშავებლად ან მომსახურების 

გასაწევად, ან/და რომელიც წარმოადგენს სიახლეს ან ტექნიკური შემოქმედების მნიშვნელოვან 

შედეგს, აგრეთვე სხვა ინფორმაცია, რომლის გამჟღავნებამ  შესაძლოა ზიანი მიაყენოს პირის 

კონკურენტუნარიანობას. 

2. ინფორმაცია ადმინისტრაციული ორგანოს შესახებ არ წარმოადგენს კომერციულ 

საიდუმლოებას. 

3. ინფორმაციის   წარდგენისას პირი ვალდებულია მიუთითოს, რომ ეს ინფორმაცია

 მისი კომერციული  საიდუმლოებაა. საჯარო დაწესებულება ვალდებულია 10 დღის 

ვადაში კომერციულ საიდუმლოებად მიიჩნიოს ამ მუხლის პირველი ნაწილით გათვალისწინებული 

ინფორმაცია, გარდა იმ შემთხვევისა, როცა ინფორმაციის ღიაობის ვალდებულება დადგენილია 

კანონით. თუ ინფორმაციის წარდგენისას საჯარო დაწესებულება არ მიიჩნევს ამ ინფორმაციას 

კომერციულ საიდუმლოებად, იგი იღებს გადაწყვეტილებას მისი ღიაობის თაობაზე, რასაც 

დაუყოვნებლივ აცნობებს შესაბამის პირს. გადაწყვეტილების მიღებიდან 15 დღის შემდეგ 

ინფორმაცია ხდება ღია, თუ პირმა, რომლის საკუთრებაცაა ეს ინფორმაცია, ამ ვადის გასვლამდე 

ზემდგომ ადმინისტრაციულ ორგანოში, ხოლო საქართველოს საპროცესო კანონმდებლობით 

დადგენილი წესით – სასამართლოში არ გაასაჩივრა ინფორმაციის ღიაობის თაობაზე მიღებული 

გადაწყვეტილება, რაც დაუყოვნებლივ უნდა აცნობოს საჯარო დაწესებულებას. (28.12.2007 N5671) 

4. ნებისმიერ პირს აქვს უფლება, ზემდგომ ადმინისტრაციულ ორგანოში, ხოლო საქართველოს 

საპროცესო კანონმდებლობით დადგენილი წესით – სასამართლოში გაასაჩივროს ინფორმაციის 

კომერციულ საიდუმლოებად მიჩნევის საკითხი. (28.12.2007 N5671) 

5. საჯარო დაწესებულება ვალდებულია საჯარო რეესტრში შეიტანოს ინფორმაცია მესამე პირის

 ან საჯარო დაწესებულების მიერ კომერციული საიდუმლოების მოთხოვნის, მოთხოვნის 

თარიღის, მომთხოვნის ვინაობისა და მისამართის შესახებ. 

 

მუხლი 273. პროფესიული საიდუმლოება (25.05.2012. N6327) 

პროფესიულ საიდუმლოებას მიეკუთვნება ინფორმაცია, რომელიც წარმოადგენს სხვის 

პერსონალურ მონაცემებს ან კომერციულ საიდუმლოებას და პირისათვის ცნობილი გახდა 

პროფესიული მოვალეობის შესრულებასთან დაკავშირებით. პროფესიული საიდუმლოება არ 

შეიძლება იყოს ისეთი ინფორმაცია, რომელიც არ წარმოადგენს სხვა პირის პერსონალურ მონაცემებს 

ან კომერციულ საიდუმლოებას. 

 

მუხლი 274. სახელმწიფო საიდუმლოება (2.03.2001 N 772) 

სახელმწიფო საიდუმლოებას მიკუთვნებული ინფორმაცია განისაზღვრება სახელმწიფო 

საიდუმლოების შესახებ კანონმდებლობით. 

მუხლი 28. საჯარო ინფორმაციის ხელმისაწვდომობა (25.05.2012. N6327) 

1. საჯარო ინფორმაცია ღიაა, გარდა კანონით გათვალისწინებული შემთხვევებისა და 

დადგენილი წესით პერსონალურ მონაცემებს, სახელმწიფო ან კომერციულ საიდუმლოებას 

მიკუთვნებული ინფორმაციისა. 

2. საჯარო დაწესებულება ვალდებულია უზრუნველყოს საჯარო ინფორმაციის პროაქტიული 

გამოქვეყნება შესაბამისი კანონქვემდებარე ნორმატიული აქტით დადგენილი წესითა და 

პირობებით. (25.05.2012. N6327 ამოქმედდეს 2013 წლის 1 სექტემბრიდან) 

 

მუხლი 29. აღმასრულებელი პრივილეგია 

თანამდებობის პირის მიერ გადაწყვეტილებათა  მომზადებისპროცესში მონაწილე სხვა საჯარო 

მოსამსახურეთა (გარდა სახელმწიფოპოლიტიკური თანამდებობის პირებისა) ვინაობა  დაცულია 

გამხელისაგან აღმასრულებელი პრივილეგიით. (2.03.2001 N 772) 

 

მუხლი 30. გადაწყვეტილება საჯარო ინფორმაციის გასაიდუმლოების შესახებ 

გადაწყვეტილება საჯარო ინფორმაციის გასაიდუმლოების შესახებ შეიძლება მიღებულ იქნეს იმ 

შემთხვევაში, თუ კანონი აწესებს მისი გამხელისაგან დაცვის პირდაპირ მოითხოვნას, ადგენს 

ინფორმაციის გამხელისაგან დაცვის კონკრეტულ კრიტერიუმებს და შეიცავს საიდუმლოდ დასაცავი 

ინფორმაციის ამომწურავ ჩამონათვალს. 

 

მუხლი 31. საჯარო ინფორმაციის გასაიდუმლოების ვადა (2.03.2001 N 772) 

1.  კანონით  გათვალისწინებული  შემთხვევების  გარდა,  პროფესიული  და კომერციული 

ინფორმაცია გასაიდუმლოვდება უვადოდ. კომერციული საიდუმლოება ღიად უნდა 

გამოცხადდეს, თუ მას აღარ აქვს ის ღირებულება, რომლის გამოც ასეთად იქნა მიჩნეული. 

(25.05.2012. N6327) 

2. გადაწყვეტილება საჯარო ინფორმაციის გასაიდუმლოების და მისი ვადის გაგრძელების 

შესახებ შეაქვთ საჯარო რეესტრში. 

 

მუხლი 32. სხდომათა საჯაროობა 

თითოეული კოლეგიური საჯარო დაწესებულება ვალდებულია ღიად და საჯაროდ წარმართოს 

თავისი სხდომები, გარდა ამ კოდექსის 28ე მუხლით გათვალისწინებული შემთხვევებისა. 

 

მუხლი 33. საიდუმლო ინფორმაციის გამოქვეყნების წესი 

საიდუმლოებას მიკუთვნებული ინფორმაციის ამოღების შემდეგ საიდუმლო საჯარო 

ინფორმაციის, აგრეთვე კოლეგიური საჯარო დაწესებულების დახურული სხდომის ოქმის 

გონივრულ ფარგლებში გამოცალკევებადი ნებისმიერი ნაწილი უნდა გამოქვეყნდეს. ასეთ 

შემთხვევაში ინფორმაციის გამოქვეყნებისას მიეთითება პირი, რომელმაც გაასაიდუმლოვა 

ინფორმაცია, ინფორმაციის საიდუმლოდ მიჩნევის საფუძველი და გასაიდუმლოების ვადა. 

(2.03.2001 N 772) 

 

მუხლი 34. კოლეგიური საჯარო დაწესებულების სხდომა (2.03.2001 N 772) 

1. კოლეგიური საჯარო დაწესებულება ვალდებულია ერთი კვირით ადრე საჯაროდ 

გამოაცხადოს მომავალი სხდომის, მისი ჩატარების ადგილის, დროისა და დღის წესრიგის თაობაზე, 

ხოლო შესაბამისი გადაწყვეტილების მიღებისას – აგრეთვე მისი დახურვის შესახებ. 

2. გადაუდებელი აუცილებლობისას კოლეგიური საჯარო დაწესებულება უფლებამოსილია 

ჩაატაროს სხდომა ამ მუხლის პირველი ნაწილით გათვალისწინებული წესების დაუცველად. ამ 

შემთხვევაში საჯარო დაწესებულება ვალდებულია დაუყოვნებლივ გამოაცხადოს სხდომის 

ჩატარების ადგილის, დროისა და დღის წესრიგის თაობაზე, ხოლო შესაბამისი გადაწყვეტილების 

მიღებისას – აგრეთვე მისი დახურვის შესახებ. 

3. კოლეგიური საჯარო დაწესებულების მიერ გადაუდებელი აუცილებლობისას სხდომის 

ჩატარების ან სხდომის დახურვის შემთხვევაში დაწესებულება ვალდებულია გადაწყვეტილების 

მიღებიდან 3 დღის ვადაში განმარტოს სხდომაზე მიღებული გადაწყვეტილების გასაჩივრების წესი. 

კოლეგიურმა საჯარო დაწესებულებამ რეესტრში უნდა შეიტანოს სხდომის დახურვის შესახებ 

გადაწყვეტილების მისაღებად გამართული სახელობითი კენჭისყრის შედეგები, აგრეთვე სხდომის 

ოქმის მონაცემები 33ე მუხლით გათვალისწინებული წესით. 

4. სარჩელი გადაუდებელი აუცილებლობისას ჩატარებული სხდომის, ასევე სხდომის დახურვის 

კანონიერების შესახებ სასამართლოს უნდა წარედგინოს კოლეგიური საჯარო დაწესებულების 

სხდომის ჩატარებიდან ერთი თვის ვადაში. კოლეგიური საჯარო დაწესებულების სხდომის 

კანონით დადგენილი წესის დარღვევით ჩატარება იწვევს ამ სხდომაზე მიღებული 

გადაწყვეტილების ბათილად გამოცხადებას სასამართლოს მიერ. 

 

მუხლი 35. საჯარო რეესტრი 

საჯარო დაწესებულება  ვალდებულია შეიტანოს ამ დაწესებულებაში არსებული საჯარო 

ინფორმაცია საჯარო რეესტრში. საჯარო რეესტრში შეტანილი უნდა იქნეს საჯარო ინფორმაციაზე 

მითითება მისი მიღებიდან, შექმნიდან, დამუშავებიდან ან გამოცემიდან 2 დღის ვადაში საჯარო 

ინფორმაციის დასახელების, მიღების, შექმნის, დამუშავების, გამოცემის თარიღის, იმ ფიზიკური ან 

იურიდიული პირის, საჯარო მოსამსახურის, საჯარო დაწესებულების დასახელების მითითებით, 

რომლისგანაც შემოვიდა ან/და ან რომელსაც გაეგზავნა ეს ინფორმაცია. (2.03.2001 N 772). 

 

მუხლი 351. საქმისწარმოების  მართვის ერთიანი ავტომატური საშუალებები (02.03.2012. N5747) 

ადმინისტრაციული ორგანო უფლებამოსილია საქმისწარმოებისა და ინფორმაციის 

ხელმისაწვდომობის მიზნით გამოიყენოს პროგრამული უზრუნველყოფა და მართვის ერთიანი 

ავტომატური საშუალებები;  ნებისმიერი ინფორმაცია ან/და დოკუმენტი მიიღოს, გამოსცეს ან გასცეს 

მართვის ერთიანი ავტომატური სა- შუალებების გამოყენებით, თუკი დაინტერესებული პირის მიერ 

არჩეული არ არის ამ თავით განსაზღვრული ინფორმაციის მიღების სხვა ფორმა. ადმინისტრაციული 

ორგანო  უფლებამოსილია ელექტრონული ასლის სახით შეინახოს და გასცეს თავის მიერ შექმნილი 

ან თავისთან დაცული ნებისმიერი დოკუმენტი. დოკუმენტის ელექ- ტრონულ ასლსა და მის 

ამონაბეჭდს აქვს ისეთივე იურიდიული ძალა, როგორიც ამ დოკუმენტს. ადმინისტრაციული 

ორგანოს მიერ გამოცემულ ან გაცემულ დოკუ- მენტში მონაცემები შეიძლება შეტანილ იქნეს 

მექანიკური ან/და ელექტრონული საშუალებებით. 

 

მუხლი 36. საჯარო ინფორმაციის ხელმისაწვდომობის უზრუნველყოფა 

საჯარო   დაწესებულება ვალდებულია დაადგინოს საჯარო ინფორმაციის ხელმისაწვდომობის 

უზრუნველყოფაზე პასუხისმგებელი საჯარო მოსამსახურე 

(მუხლი 36. საჯარო ინფორმაციის ხელმისაწვდომობის უზრუნველყოფა (25.05.2012. N6327

 ამოქმედდეს 2013 წლის 1 სექტემბრიდან) 

საჯარო დაწესებულება ვალდებულია დაადგინოს  საჯარო  ინფორმაციის ხელმისაწვდომობის 

უზრუნველყოფასა და ინფორმაციის პროაქტიულ გამოქვეყნებაზე პასუხისმგებელი საჯარო 

მოსამსახურე.) 

 

მუხლი 37. საჯარო ინფორმაციის მოთხოვნა 

                                  საჯარო ინფორმაციის ხელმისაწვდომობასთან დაკავშირებული სამართლებრივი აქტები 

30.12.13 

 
1. ყველას აქვს უფლება მოითხოვოს საჯარო ინფორმაცია მისი ფიზიკური ფორმისა და 

შენახვის მდგომარეობის მიუხედავად და აირჩიოს საჯარო ინფორმაციის მიღების ფორმა, თუ  იგი 

სხვადასხვა  სახით  არსებობს,  აგრეთვე გაეცნოს   ინფორმაციას   დედანში.   თუ არსებობს  დედნის   

დაზიანების საფრთხე, საჯარო დაწესებულება ვალდებულია უზრუნველყოს ზედამხედველობის 

ქვეშ მისი გაცნობის შესაძლებლობა ან წარუდგინოს სათანადო წესით დამოწმებული ასლი. 

2. საჯარო ინფორმაციის მისაღებად პირი წარადგენს წერილობით განცხადებას. აუცილებელი 

არ არის, განცხადებაში მიეთითოს საჯარო ინფორმაციის მოთხოვნის მოტივი ან მიზანი. სხვისი 

კომერციული საიდუმლოების მოთხოვნის თაობაზე განცხადების შეტანისას განმცხადებელი, გარდა 

კანონით გათვალისწინებული შემთხვევებისა, წარადგენს შესაბამისი პირის სანოტარო წესით ან 

ადმინისტრაციული ორგანოს მიერ დამოწმებულ თანხმობას. (25.05.2012. N6327) 

3. საჯარო ინფორმაციის მოთხოვნა შესაძლებელია ელექტრონული ფორმით, საჯარო 

დაწესებულების ელექტრონული რესურსების საშუალებით. (25.05.2012. N6327 ამოქმედდეს 2013 

წლის 1 სექტემბრიდან) 

4. საჯარო ინფორმაციის ელექტრონული ფორმით მოთხოვნის სტანდარტი მტკიცდება   

შესაბამისი   კანონქვემდებარე   ნორმატიული   აქტებით.   (25.05.2012. N6327 ამოქმედდეს 2013 წლის 

1 სექტემბრიდან) 

 

მუხლი 371. საჯარო დაწესებულებისათვის პერსონალური მონაცემებისა და კომერციულ 

საიდუმლოებას მიკუთვნებული ინფორმაციის ხელმისაწვდომობა (27.12.2005 N 2542) 

1. საჯარო დაწესებულება ვალდებულია სათანადო წერილობითი თხოვნის საფუძველზე სხვა 

საჯარო დაწესებულებაზე ცნობის სახით გასცეს მასთან დაცული პერსონალური მონაცემები ან 

კომერციულ საიდუმლოებას მიკუთვნებული ინფორმაცია, რომელიც აუცილებელია საჯარო 

დაწესებულებისათვის საკითხის გადასაწყვეტად, თუ იგი წარუდგენს იმ პირის წერილობით 

თანხმობას, რომლის პერსონალურ მონაცემებს ან კომერციულ საიდუმლოებას წარმოადგენს 

შესაბამისი ინფორმაცია. 

2. ამ მუხლის პირველ ნაწილში აღნიშნული წერილობითი თანხმობა გაცემულად ითვლება, თუ 

პირი განცხადებაში ან სხვა რაიმე წერილობით დოკუმენტში  გამოხატავს  თანხმობას,  რომ  

საჯარო  დაწესებულებამ,  რომლისგანაც იგი ითხოვს საკითხის გადაწყვეტას, თავად გამოითხოვოს 

მისი პერსონალური მონაცემები ან კომერციულ საიდუმლოებას მიკუთვნებული ინფორმაცია 

შესაბამისი საჯარო დაწესებულებისაგან. 

3. სხვისი პერსონალური  მონაცემების ან კომერციულ საიდუმლოებას მიკუთვნებული  

ინფორმაციის  გამცემი  და  მომთხოვნი  ორგანოები  ვალდებული არიან დაიცვან აღნიშნული 

მონაცემების ან ინფორმაციის საიდუმლოება. 

 

მუხლი 38. საჯარო ინფორმაციის ასლის ხელმისაწვდომობა 

საჯარო  დაწესებულება  ვალდებულია  უზრუნველყოს  საჯარო  ინფორმაციის ასლების 

ხელმისაწვდომობა. დაუშვებელია დაწესდეს რაიმე სახის საფასური საჯარო ინფორმაციის 

გაცემისათვის, გარდა ასლის გადაღებისათვის აუცილებელი თანხის ანაზღაურებისა. 

 

 

მუხლი 39. ამოღებულია (25.05.2012.N6327) 

 

მუხლი 40. საჯარო ინფორმაციის გაცემა (2.03.2001 N 772) 

1. საჯარო დაწესებულება ვალდებულია გასცეს საჯარო ინფორმაცია დაუყოვნებლივ ან არა 

უგვიანეს 10 დღისა, თუ საჯარო ინფორმაციის მოთხოვნაზე პასუხის გაცემა მოითხოვს: 

                                  საჯარო ინფორმაციის ხელმისაწვდომობასთან დაკავშირებული სამართლებრივი აქტები 

30.12.13 

 
ა) სხვა დასახლებულ პუნქტში არსებული მისი სტრუქტურული 

ქვედანაყოფიდან ან სხვა საჯარო დაწესებულებიდან ინფორმაციის მოძიებასა და დამუშავებას; 

ბ) მნიშვნელოვანი მოცულობის ერთმანეთთან დაუკავშირებელი ცალკეული დოკუმენტების 

მოძიებასა და დამუშავებას; 

გ) სხვა დასახლებულ პუნქტში არსებულ მის სტრუქტურულ ქვედანაყოფთან ან სხვა საჯარო 

დაწესებულებასთან კონსულტაციას. 

(1. საჯარო დაწესებულება ვალდებულია გასცეს საჯარო ინფორმაცია, მათ შორის, 

ელექტრონული ფორმით მოთხოვნილი საჯარო ინფორმაცია, დაუყოვნებლივ ან არა უგვიანეს 10 

დღისა, თუ საჯარო ინფორმაციის მოთხოვნაზე პასუხის გაცემა მოითხოვს: (25.05.2012.N6327 

ამოქმედდეს 2013 წლის 1 სექტემბრიდან)) 

ა) სხვა დასახლებულ პუნქტში არსებული მისი სტრუქტურული ქვედანაყოფიდან ან სხვა 

საჯარო დაწესებულებიდან ინფორმაციის მოძიებასა და დამუშავებას; 

ბ) მნიშვნელოვანი მოცულობის ერთმანეთთან დაუკავშირებელი ცალკეული დოკუმენტების 

მოძიებასა და დამუშავებას; 

გ) სხვა დასახლებულ პუნქტში არსებულ მის სტრუქტურულ ქვედანაყოფთან 

ან სხვა საჯარო დაწესებულებასთან კონსულტაციას.) 

2. თუ საჯარო ინფორმაციის გაცემისათვის საჭიროა 10-დღიანი ვადა,  საჯარო დაწესებულება 

ვალდებულია მოთხოვნისთანავე აცნობოს ამის შესახებ განმცხადებელს. (2.03.2001 N 772) 

3. საჯარო ინფორმაციის პროაქტიულად გამოქვეყნება არ ათავისუფლებს საჯარო 

დაწესებულებას იმავე ან სხვა საჯარო ინფორმაციის მოთხოვნის შემთხვევაში მისი დადგენილი 

წესით გაცემის ვალდებულებისგან. (25.05.2012. N6327 ამოქმედდეს 2013 წლის 1 სექტემბრიდან) 

 

მუხლი 41. საჯარო ინფორმაციის გაცემაზე უარის თქმა 

1. საჯარო დაწესებულების უარი საჯარო ინფორმაციის გაცემაზე განმცხადებელს უნდა 

ეცნობოს დაუყოვნებლივ. (2.03.2001 N 772) 

2. საჯარო ინფორმაციის გაცემაზე უარის თქმის შემთხვევაში საჯარო დაწესებულება 

ვალდებულია გადაწყვეტილების მიღებიდან 3 დღის ვადაში პირს წერილობით განუმარტოს მისი 

უფლებები და გასაჩივრების წესი, ასევე მიუთითოს ის სტრუქტურული ქვედანაყოფი ან საჯარო 

დაწესებულება, რომელთანაც წარმოებდა კონსულტაცია ინფორმაციის გაცემაზე უარის თქმის 

გადაწყვეტილების მიღებისას. (2.03.2001 N 772) 

 

მუხლი 411. გადაწყვეტილება საჯარო ინფორმაციის გაცემის ან გაცემაზე უარის თქმის შესახებ 

(2.03.2001 N 772) 

ამ  კოდექსის  272  მუხლის  მე-3  ნაწილით  გათვალისწინებულ  შემთხვევაში საჯარო 

დაწესებულება საჯარო ინფორმაციის გაცემის ან გაცემაზე უარის თქმის შესახებ გადაწყვეტილებას 

იღებს ამ მუხლში მითითებული ვადების გასვლისთანავე. 

 

მუხლი 42. ინფორმაცია, რომლის გასაიდუმლოება დაუშვებელია ყველას აქვს უფლება იცოდეს: 

ა) ინფორმაცია გარემოს შესახებ, აგრეთვე მონაცემები იმ საშიშროების თაობაზე, რომელიც 

ემუქრება მათ სიცოცხლეს ან ჯანმრთელობას; 

ბ) საჯარო დაწესებულების საქმიანობის ძირითადი პრინციპები და მიმართულებები; 

გ) საჯარო დაწესებულების სტრუქტურის აღწერა, მოსამსახურეთა  ფუნქციების განსაზღვრისა 

და განაწილების, აგრეთვე გადაწყვეტილებათა მიღების წესი; 

დ) საჯარო დაწესებულების იმ საჯარო მოსამსახურეთა ვინაობა და სამსახურებრივი მისამართი, 

რომელთაც უკავიათ თანამდებობა ან ევალებათ საჯარო ინფორმაციის გასაიდუმლოება ან 

საზოგადოებასთან ურთიერთობა და მოქალაქეთათვის ინფორმაციის მიწოდება; (2.03.2001 N 772) 

ე) კოლეგიურ საჯარო დაწესებულებაში გადაწყვეტილების მისაღებად გამართული ღია 

კენჭისყრის შედეგები; 

ვ) არჩევით თანამდეობაზე პირის არჩევასთან დაკავშირებული ყველა ინფორმაცია; 

ზ) საჯარო დაწესებულების საქმიანობის შესახებ აუდიტორული დასკვნებისა და რევიზიების 

შედეგები, აგრეთვე სასამართლოს მასალები იმ საქმეებზე, რომელშიც საჯარო დაწესებულება მხარეს 

წარმოადგენს; 

თ) საჯარო დაწესებულების გამგებლობაში არსებული საჯარო მონაცემთა ბაზის სახელწოდება 

და ადგილსამყოფელი, აგრეთვე საჯარო მონაცემთა ბაზისათვის პასუხისმგებელი პირის ვინაობა და 

სამსახურებრივი მისამართი; 

ი) საჯარო დაწესებულების მიერ მონაცემთა შეგროვების, დამუშავების, შენახვისა და 

გავრცელების მიზნები, გამოყენების სფეროები და სამართლებრივი საფუძველი; 

კ)  საჯარო  მონაცემთა  ბაზაში  მისი  პერსონალური  მონაცემების  არსებობა  ან არარსებობა, 

აგრეთვე მათი გაცნობის წესი, მათ შორის, იმ პროცედურისა, რომლითაც მოხდება პირის 

იდენტიფიკაცია, თუ პირმა (მისმა წარმომადგენელმა) შეიტანა მოთხოვნა თავის შესახებ მონაცემების 

გაცნობის ან მათში ცვლილების თაობაზე; 

ლ) იმ პირთა კატეგორია, რომელთაც კანონით უფლება აქვთ გაეცნონ საჯარო მონაცემთა ბაზაში 

არსებულ პერსონალურ მონაცემებს; 

მ) საჯარო მონაცემთა ბაზაში არსებულ მონაცემთა შემადგენლობა, წყაროები და იმ პირთა 

კატეგორია, რომელთა  შესახებ გროვდება, მუშავდება და ინახება ინფორმაცია. 

ნ) ყველა სხვა ინფორმაცია, რომელიც კანონით გათვალისწინებულ შემთხვევებში და 

დადგენილი წესით არ არის მიჩნეული სახელმწიფო ან კომერციულ საიდუმლოებად ან არ 

წარმოადგენს პერსონალურ მონაცემებს. (25.05.2012. N6327) 

 

მუხლი 43. ამოღებულია (25.05.2012. N6327) 

 

მუხლი 44. პერსონალური მონაცემების საიდუმლოება (2.03.2001 N 772) 

1. საჯარო დაწესებულება ვალდებულია არ გაახმაუროს პერსონალური მონაცემები (25.05.2012. 

N6327) ინფორმაცია თვით ამ პირის თანხმობის ან კანონით გათვალისწინებულ შემთხვევებში – 

სასამართლოს დასაბუთებული გადაწყვეტილების  გარეშე, თანამდებობის პირთა (აგრეთვე 

თანამდებობაზე წარდგენილ კანდიდატთა) პერსონალური მონაცემების გარდა. 

2. ამოღებულია (25.05.2012. N6327) 

3. ამოღებულია (25.05.2012. N6327) 

 

მუხლი 45. ამოღებულია (25.05.2012. N6327) 

მუხლი 46. ამოღებულია (25.05.2012. N6327) 

 

 

მუხლი 47. გადაწყვეტილების გაუქმება ან შეცვლა. ზიანის ანაზღაურება 

1. პირს აქვს უფლება საჯარო დაწესებულების ან საჯარო მოსამსახურის გადაწყვეტილების 

გაუქმების ან შეცვლის მოთხოვნით მიმართოს სასამართლოს, აგრეთვე მოითხოვოს ქონებრივი და 

არაქონებრივი ზიანის ანაზღაურება: 

ა) საჯარო ინფორმაციის გაცემაზე უარის თქმის, კოლეგიური საჯარო დაწესებულების სხდომის 

სრული ან ნაწილობრივი დახურვის, აგრეთვე საჯარო ინფორმაციის გასაიდუმლოებისას; 

ბ) არასწორი საჯარო ინფორმაციის შექმნისა და დამუშავებისათვის; 

გ) ამოღებულია (25.05.2012. N6327) 

დ)  საჯარო  დაწესებულების  ან  საჯარო  მოსამსახურის  მიერ  ამ  თავის სხვა მოთხოვნათა 

დარღვევისას. 

2. მტკიცების ტვირთი ეკისრება   მოპასუხე საჯარო დაწესებულებას ან საჯარო მოსამსახურეს. 

 

მუხლი 48. სასამართლოს მიერ გასაიდუმლოებული ინფორმაციის გამოთხოვა 

სასამართლოს მხარის შუამდგომლობით უფლება აქვს გამოითხოვოს და განიხილოს 

გასაიდუმლოებული საჯარო ინფორმაცია მისი მთლიანი ან ნაწილობრივი გასაიდუმლოების 

კანონიერების შესწავლის მიზნით. სასამართლოს უფლება აქვს ეს განხილვა აწარმოოს დახურულ 

სხდომაზე. 

 

მუხლი 49. ანგარიშის წარდგენა 

ყოველი წლის 10 დეკემბერს საჯარო დაწესებულება ვალდებულია წარუდგინოს ანგარიში 

საქართველოს პრეზიდენტს და პარლამენტს: 

ა) საჯარო დაწესებულებაში შესული საჯარო ინფორმაციის გაცემისა და საჯარო ინფორმაციაში

 შესწორების შეტანის მოთხოვნათა რაოდენობის შესახებ და მოთხოვნაზე  უარის თქმის 

თაობაზე მიღებულ გადაწყვეტილებათა რაოდენობის შესახებ; 

ბ)  მოთხოვნის  დაკმაყოფილების  ან  მასზე  უარის  თქმის  თაობაზე  მიღებულ 

გადაწყვეტილებათა რაოდენობის, გადაწყვეტილების მიმღები საჯარო მოსამსახურის ვინაობის, 

აგრეთვე კოლეგიური საჯარო დაწესებულების მიერ საკუთარი სხდომის დახურვის შესახებ 

მიღებული გადაწყვეტილების შესახებ; 

გ) საჯარო მონაცემთა ბაზების თაობაზე; (25.05.2012. N6327) 

დ) საჯარო მოსამსახურეთა მიერ ამ კოდექსის მოთხოვნების დარღვევის რაოდენობისა და 

პასუხიმგებელ პირებზე დისციპლინური სახდელის დადების შესახებ. 

ე) იმ საკანონმდებლო აქტების შესახებ, რომლებსაც დაწესებულება ეყრდნობოდა საჯარო 

ინფორმაციის გაცემაზე უარის თქმისას ან კოლეგიური საჯარო დაწესებულების სხდომის 

დახურვისას; 

ვ) საჯარო ინფორმაციის გაცემაზე უარის თქმის შესახებ მიღებული გადაწყვეტილების 

გასაჩივრების შესახებ; 

ზ) საჯარო დაწესებულების მიერ ინფორმაციის დამუშავებასა და გაცემასთან, აგრეთვე 

ინფორმაციის გაცემაზე უარის თქმის შესახებ მიღებული გადაწყვეტილების ან კოლეგიური საჯარო  

დაწესებულების  სხდომის  დახურვის  თაობაზე მიღებული გადაწყვეტილების გასაჩივრებასთან 

დაკავშირებული ხარჯების, მათ შორის მხარის სასარგებლოდ გადახდილი თანხების შესახებ. 

(2.03.2001 N 772) 

 

 

მუხლი  50.  ადრე  არსებული  საჯარო  ინფორმაციის  ღიაობა  (25.05.2012. N6327) 

ამ კოდექსის 28-ე და 29-ე მუხლებით გათვალისწინებული საჯარო ინფორმაცია, გარდა 

პერსონალური მონაცემებისა, კომერციული და პროფესიული საიდუმლოებებისა, ღიაა, თუ იგი 

შექმნილი, გაგზავნილი ან მიღებულია 1990 წლის 28 ოქტომბრამდე, ამ ინფორმაციაში 

მოხსენიებული პირების იდენტიფიკაციის გამომრიცხავი ფორმით მათი სიცოცხლის განმავლობაში. 

საქართველოს კანონი 

საჯარო ინფორმაციის ასლის გადაღების მოსაკრებლის შესახებ 

  

მუხლი 1. ზოგადი დებულებანი 

1. ეს კანონი ადგენს „მოსაკრებლების სისტემის საფუძვლების შესახებ“ საქართველოს კანონითა 

და საქართველოს ზოგადი ადმინისტრაციული კოდექსით განსაზღვრული საჯარო ინფორმაციის 

ასლის გადაღების მოსაკრებლის ოდენობასა და მისი გადახდის წესს. 

2. ამ კანონის მოქმედება არ ვრცელდება იმ საინფორმაციო მომსახურებაზე, რომლის 

გაწევისათვის შესაბამისი საკანონმდებლო აქტით დადგენილია საფასური. 

 

მუხლი 2. საჯარო ინფორმაციის ასლის გადაღების ცნება 

საჯარო ინფორმაციის ასლის გადაღება არის საჯარო ინფორმაციის დედნიდან ტექნიკური 

საშუალებების გამოყენებით, ადმინისტრაციული წარმოების განხორციელების გარეშე ინფორმაციის 

ზუსტად გადატანა (ჩაწერა, გადაღება) ინფორმაციის მატარებელზე (ფურცელი, კომპაქტური დისკი, 

დისკეტა, აუდიო და ვიდეოკასეტა). 

 

მუხლი 3. საჯარო ინფორმაციის ასლის გადაღების მოსაკრებლის ცნება 

საჯარო ინფორმაციის ასლის გადაღების მოსაკრებელი არის სავალდებულო გადასახდელი 

საქართველოს ბიუჯეტში, რომელსაც იხდის საჯარო ინფორმაციის მიღებით დაინტერესებული პირი 

შესაბამისი ორგანოს მიერ ასლის გადაღებისათვის. 

 

მუხლი 4. საჯარო ინფორმაციის ასლის გადაღების მოსაკრებლის გადამხდელები 

1. საჯარო ინფორმაციის ასლის გადაღების მოსაკრებლის გადამხდელები არიან საჯარო 

ინფორმაციის მიღებით დაინტერესებული ფიზიკური და იურიდიული პირები. 

2. საჯარო ინფორმაციის ასლის გადაღების მოსაკრებლის გადამხდელია აგრეთვე 

ადმინისტრაციული ორგანო,  თუ მის მიერ სამართლებრივი დახმარების ფარგლებში მოთხოვნილი 

საჯარო ინფორმაციის ასლის გადაღების მოსაკრებლის ოდენობა აღემატება 50 ლარს. 

 

მუხლი 5. სხვა გადასახდელის შემოღების დაუშვებლობა 

დაუშვებელია საჯარო ინფორმაციის ასლის გადაღებაზე ამ კანონით გაუთვალისწინებელი სხვა 

გადასახდელის დაწესება. 

 

მუხლი 6. საჯარო ინფორმაციის ასლის გადაღების მოსაკრებლის ოდენობა  

საჯარო ინფორმაციის ასლის გადაღების მოსაკრებელი შეადგენს: 

ა) A4 და A5 ფორმატის ქაღალდის ქსეროასლი – ერთი გვერდი – 0,05 ლარს; 

ბ) ლაზერულ პრინტერზე ამობეჭდვა – ერთი გვერდი – 0,10 ლარს; 

გ) კომპაქტურ დისკზე ინფორმაციის ჩაწერა – 1 დისკი – 2,65 ლარს; 

დ) დისკეტაზე ინფორმაციის ჩაწერა – 1 დისკეტა – 1,3 ლარს; 

ე) ინფორმაციის ჩაწერა ინფორმაციის მომთხოვნის ვიდეოკასეტაზე – 1 საათი – 2,75 ლარს; 

ვ) ინფორმაციის ჩაწერა ინფორმაციის მომთხოვნის აუდიოკასეტაზე – 1 საათი – 0,50 ლარს. 

 

მუხლი 7. საჯარო ინფორმაციის ასლის გადაღების მოსაკრებლის გადახდისაგან გათავისუფლება 

საჯარო ინფორმაციის ასლის გადაღების მოსაკრებელი არ გადაიხდევინება: 

ა) ინფორმაციის მომთხოვნის დისკეტაზე ან კომპაქტურ დისკზე ინფორმაციის ჩაწერისას; 

ბ) საჯარო ინფორმაციის ელექტრონული ფოსტით გაგზავნისას; 

გ) ფიზიკური პირებისათვის საჯარო დაწესებულებაში მათზე არსებული პერსონალური 

მონაცემების ასლის გადაღებისას. 

მუხლი 8. საჯარო ინფორმაციის ასლის გადაღების მოსაკრებლის გადახდის წესი 

1. საჯარო ინფორმაციის ასლის გადაღების მოსაკრებელი გადაიხდება საჯარო დაწესებულების 

სალაროში ან/და საბანკო დაწესებულების მეშვეობით როგორც ნაღდი, ისე უნაღდო 

ანგარიშსწორებით, საჯარო დაწესებულების მიერ განსაზღვრული წესით. ამასთანავე, საჯარო 

დაწესებულება უფლებამოსილია განსაზღვროს წლის განმავლობაში მოსაკრებლის გადახდის გარეშე 

გამოსათხოვი საჯარო ინფორმაციის მინიმალური ოდენობა. 

2. გამოთხოვილი საჯარო ინფორმაციის ასლი გაიცემა დაინტერესებული პირის მიერ საჯარო 

ინფორმაციის ასლის გადაღების მოსაკრებლის გადახდის დამადასტურებელი ქვითრის წარდგენის 

შემდეგ, გარდა ამ მუხლის პირველი პუნქტით გათვალისწინებული შემთხვევისა. 

საქართველოს 2009 წლის 17 ივლისის №1540-სსმI, 03.08.2009წ., №21 , მუხ.123 

 

მუხლი 9. დასკვნითი დებულება 

ეს კანონი ამოქმედდეს გამოქვეყნებიდან მე-15 დღეს. 

 

 

საქართველოს პრეზიდენტი                                                                                             მ. სააკაშვილი 

საქართველოს მთავრობის დადგენილება №219 

2013 წლის 26 აგვისტო 

ქ. თბილისი 

 

საჯარო ინფორმაციის ელექტრონული ფორმით მოთხოვნისა და პროაქტიულად 

გამოქვეყნების შესახებ 

მუხლი 1 მოქმედების სფერო 

1. საქართველოს ზოგადი ადმინისტრაციული კოდექსის 28-ე მუხლის მე-2 ნაწილისა და 37-ე 

მუხლის მე-4 ნაწილის შესაბამისად, ეს დადგენილება განსაზღვრავს საჯარო ინფორმაციის 

პროაქტიულად გამოქვენების სტანდარტს, საჯარო ინფორმაციის ელექტრონული ფორმით 

მოთხოვნის წესსა და პროაქტიულად გამოსაქვეყნებელი საჯარო ინფორმაციის ნუსხას (შემდგომში − 

„ნუსხა“). 

2. ამ დადგენილების მოქმედება ვრცელდება საქართველოს ზოგადი ადმინისტრაციული 

კოდექსის 28-ე მუხლის პირველი ნაწილით განსაზღვრულ საჯარო ინფორმაციაზე. 

3. ამ დადგენილების მოქმედება ვრცელდება შემდეგ ადმინისტრაციულ ორგანოებზე: 

ა) საქართველოს მთავრობის კანცელარია; 

ბ) საქართველოს სამინისტრო; 

გ) საქართველოს სახელმწიფო მინისტრის აპარატი; 

დ) სახელმწიფო საქვეუწყებო დაწესებულება; 

ე) საქართველოს სამინისტროს მმართველობის სფეროში მოქმედი და საქართველოს 

სახელმწიფო მინისტრის სახელმწიფო კონტროლს დაქვემდებარებული საჯარო სამართლის 

იურიდიული პირი; 

ვ) საქართველოს მთავრობის უშუალო დაქვემდებარებაში არსებული აღმასრულებელი 

ხელისუფლების სპეციალური დანიშნულების გასამხედროებული დაწესებულება. 

 

მუხლი 2 საჯარო ინფორმაციის პროაქტიულად გამოქვეყნება 

1. ადმინისტრაციული ორგანო ვალდებულია, უზრუნველყოს ამ დადგენილების დანართით 

გათვალისწინებული საჯარო ინფორმაციის პრო-აქ-ტიულად გამოქვეყნება საკუთარ (შესაბამის)  

ელექტრონულ რესურსზე. 

2. ამ დადგენილების მე-7 მუხლის მე-3 პუნქტით გათვალისწინებულ და დანართში მოცემულ 

ინფორმაციასთან ერთად ადმინისტრაციული ორგანო უფლებამოსილია, საკუთარი საქმიანობისა და 

კომპეტენციის ფარგლებში დამატებით პროაქტიულად გამოაქვეყნოს საზოგადოებრივი ინტერესის 

შემცველი სხვა საჯარო ინფორმაცია. 

3. პროაქტიულად გამოქვეყნებული საჯარო ინფორმაცია ღიაა და თანაბრად ხელმისაწვდომი 

ნებისმიერი პირისათვის. დაუშვებელია პროაქტიულად გამოქვეყნებული საჯარო ინფორმაციის 

მიღებაზე საფასურის ან სხვა რაიმე შეზღუდვების დადგენა, გარდა კანონით გათვალისწინებული 

შემთხვევებისა. 

4. საჯარო ინფორმაციის პროაქტიულად გამოქვეყნება ადმინისტრაციულ ორგანოს არ 

ათავისუფლებს საქართველოს ზოგადი ადმინისტრაციული კოდექსით დადგენილი წესით იმავე ან 

სხვა საჯარო ინფორმაციის გაცემის ვალდებულებისგან.  

 

მუხლი 3 საჯარო ინფორმაციის პროაქტიულად გამოქვეყნების სტანდარტი 

1. ადმინისტრაციული ორგანო ვალდებულია უზრუნველყოს ელექტრონულად 

გამოქვეყნებული ინფორმაციის სიზუსტე, ნამდვილობა და პერიოდული განახლება. პროაქტიულად 

გამოქვეყნებული ინფორმაციის განახლებისას უნდა მიეთითოს განახლების თარიღი. 

2. საჯარო ინფორმაცია ელექტრონულ რესურსზე უნდა განთავსდეს იმგვარად, რომ 

შესაძლებელი იყოს განთავსებული ინფორმაციის ჩამოტვირთვა, ბეჭდვა და კოპირება ინფორმაციის 

დაკარგვის ან/და დაზიანების გარეშე.  

 

მუხლი 4 საჯარო ინფორმაციის ელექტრონული ფორმით მოთხოვნის წესი 

1. საქართველოს ზოგადი ადმინისტრაციული კოდექსის 37-ე მუხლის შესაბამისად, საჯარო 

ინფორმაციის მოთხოვნა შესაძლებელია ელექტრონული ფორმით, ელექტრონული რესურსის 

საშუალებით. 

2. ადმინისტრაციული ორგანო ვალდებულია უზრუნველყოს საჯარო ინფორმაციის 

ელექტრონული ფორმით მოთხოვნის შესაძლებლობა, საჯარო ინფორმაციის მოთხოვნის 

რეგისტრაცია და ინფორმაციის ელექტრონული მოთხოვნის რეგისტრაციის ავტომატური 

დადასტურების სის-ტემის არსებობა. 

3. საქართველოს ზოგადი ადმინისტრაციული კოდექსის მე-40 მუხლის პირველი ნაწილით 

გათვალისწინებული ვადის ათვლა დაიწყება ადმინისტრაციული ორგანოს მიერ ინფორმაციის 

ელექტრონულად მოთხოვნის რეგისტრაციის დადასტურებიდან, საჯარო ინფორმაციის მოთხოვნის 

სარეგისტრაციო ნომრის მითითებით, მომდევნო სამუშაო დღეს. 

4. საჯარო ინფორმაციის ელექტრონულად გაცემაზე ვრცელდება საქართველოს ზოგადი 

ადმინისტრაციული კოდექსითა და ამ დადგენილების მე-3 მუხლის მე-2 პუნქტით 

გათვალისწინებული მოთხოვნები.  

 

მუხლი 5 საჯარო ინფორმაციის ხელმისაწვდომობის უზრუნველყოფაზე პასუხისმგებელი პირი 

(პირები) 

ადმინისტრაციული ორგანო ვალდებულია, განსაზღვროს საჯარო ინფორმაციის 

ხელმისაწვდომობის უზრუნველყოფაზე, მათ შორის, საჯარო ინფორმაციის ელექტრონული ფორმით 

გაცემასა და პროაქტიულად გამოქვეყნებაზე პასუხისმგებელი პირი (პირები). 

 

მუხლი 6 საჯარო ინფორმაციის გვერდი 

1. ადმინისტრაციული ორგანო ვალდებულია უზრუნველყოს საკუთარ (შესაბამის) 

ელექტრონულ რესურსზე საჯარო ინფორმაციის გვერდის არსებობა. 

2. ამ დადგენილების დანართის მე-2 ნაწილით გათვალისწინებული ინფორმაცია უნდა 

განთავსდეს საჯარო ინფორმაციის გვერდზე. 

 

მუხლი 7 გარდამავალი დებულებები 

1. ეს დადგენილება ამოქმედდეს 2013 წლის 1 სექტემბრიდან. 

2. ადმინისტრაციულმა ორგანოებმა უზრუნველყონ ამ დადგენილების დანართით 

გათვალისწინებული ნუსხით განსაზღვრული ინფორმაციის გამოქვეყნება საკუთარ (შესაბამის) 

ელექტრონულ რესურსზე 2013  წლის 1 სექტემბრიდან 2013 წლის 31 დეკემბრამდე. 

3. ინფორმაციის პროაქტიულად გამოქვეყნების ვალდებულება ვრცელდება ამ დადგენილების 

დანართით გათვალისწინებულ ინფორმაციაზე, რომელიც შექმნილია 2013 წლის 1 იანვრის შემდეგ.  

  

პრემიერ-მინისტრი                                                                                       ბიძინა ივანიშვილი 

პროაქტიულად გამოსაქვეყნებელი ინფორმაციის ნუსხა 

1. ზოგადი ინფორმაცია ადმინისტრაციული ორგანოს შესახებ 

№ ინფორმაციის დასახელება განახლების ვადები 

1.1 ადმინისტრაციული ორგანოს სტრუქტურა და ფუნქციების აღწერა 
განახლებადია ცვლილების 

შემთხვევაში 

1.2 

ადმინისტრაციული ორგანოსა და მისი სტრუქტურული 

ერთეულების/ტერიტორიული ორგანოების საქმიანობის 

მარეგულირებელი სამართლებრივი აქტები (დებულება/წესდება, 

შინაგანაწესი) 

განახლებადია ცვლილების 

შემთხვევაში 

1.3 ადმინისტრაციული ორგანოს საქმიანობის შესახებ წლიური ანგარიში ქვეყნდება ყოველწლიურად 

1.4 
ადმინისტრაციული ორგანოს მიერ შემუშავებული სტრატეგიები, 

კონცეფციები და სამოქმედო გეგმები 
განახლებადია ცვლილების 

შემთხვევაში 

1.5 

ადმინისტრაციული ორგანოს ხელმძღვანელის, მოადგილეების, 

სტრუქტურული ერთეულების/ტერიტორიული 

ორგანოების  ხელმძღვანელების (საჯარო სამართლის იურიდიული 

პირების შემთხვევაში − მათი ხელმძღვანელებისა და მოადგილეების) 

შესახებ ინფორმაცია: სახელი, გვარი, ფოტოსურათი, ბიოგრაფიული 

მონაცემები 

განახლებადია ცვლილების 

შემთხვევაში 

1.6 

ადმინისტრაციული ორგანოსა და მისი სტრუქტურული 

ერთეულების/ტერიტორიული ორგანოების მისამართი, ელექტრონული 

ფოსტის მისამართი და ტელეფონის ნომერი, საზოგადოებასთან 

ურთიერთობის სამსახურის ტელეფონის ნომერი, ელექტრონული 

ფოსტის მისამართი, ფაქსის ნომერი, ცხელი ხაზის ნომერი 

განახლებადია ცვლილების 

შემთხვევაში 

2. საჯარო ინფორმაციის გვერდი 

2.1 

საჯარო ინფორმაციის ხელმისაწვდომობის უზრუნველყოფაზე 

პასუხისმგებელი პირის (პირების) სახელი, გვარი, 

თანამდებობა,  სამსახურის ელექტრონული ფოსტა,  სამსახურის 

ტელეფონისა და ფაქსის ნომრები 

განახლებადია ცვლილების 

შემთხვევაში 

2.2 
საჯარო ინფორმაციის ხელმისაწვდომობასთან დაკავშირებული 

სამართლებრივი აქტები 
განახლებადია ცვლილების 

შემთხვევაში 

2.3 
ადმინისტრაციული საჩივრის ფორმები/ნიმუშები და ინფორმაცია 

გასაჩივრების წესის შესახებ 
განახლებადია ცვლილების 

შემთხვევაში 

2.4 

ადმინისტრაციული ორგანოს მიერ საქართველოს პრეზიდენტისა და 

პარლამენტისათვის წარდგენილი საქართველოს ზოგადი 

ადმინისტრაციული კოდექსის 49-ე მუხლით გათვალისწინებული 

ყოველწლიური ანგარიში 

ქვეყნდება ყოველწლიურად 

2.5 
საქართველოს ზოგადი ადმინისტრაციული კოდექსის 37-ე და მე-40 

მუხლების შესაბამისად განცხადებების შესახებ ზოგადი სტატისტიკა 
ქვეყნდება კვარტალურად 

3.    ინფორმაცია ადმინისტრაციული ორგანოს საკადრო უზრუნველყოფის შესახებ 

3.1 

ადმინისტრაციულ ორგანოში გამოცხადებული ვაკანტური პოზიციების 

ჩამონათვალი, კონკურსის შედეგები (მხოლოდ კონკურსში 

გამარჯვებულ პირთა ვინაობა), კონკურსის შედეგების გასაჩივრების 

წესი და პროცედურა 

განახლებადია ცვლილების 

შემთხვევაში 

3.2 
ნორმატიული აქტები, რომლებიც განსაზღვრავს ადმინისტრაციულ 

ორგანოში კონკურსის ჩატარების წესებს 
განახლებადია ცვლილების 

შემთხვევაში 

3.3 
ადმინისტრაციულ ორგანოში დასაქმებულ პირთა ოდენობა 

კატეგორიების მითითებით, აგრეთვე გენდერულ ჭრილში 
ქვეყნდება კვარტალურად 

4. ინფორმაცია ადმინისტრაციული ორგანოს მიერ განხორციელებული სახელმწიფო შესყიდვების და სახელმწიფო 

ქონების პრივატიზების შესახებ 

4.1 სახელმწიფო შესყიდვების წლიური გეგმა ქვეყნდება კვარტალურად 

4.2 

ადმინისტრაციული ორგანოს მიერ  სახელმწიფო შესყიდვების წლიური 

გეგმის ფარგლებში განხორციელებული სახელმწიფო შესყიდვების 

შესახებ ინფორმაცია  მიმწოდებლის, შესყიდვის ობიექტის, შესყიდვის 

საშუალების, ხელშეკრულების ღირებულებისა და გადარიცხული 

თანხების მითითებით 

ქვეყნდება კვარტალურად 

4.3 
ინფორმაცია სახელმწიფო ქონების გასხვისებისა და სარგებლობაში 

გადაცემის შესახებ 
ქვეყნდება კვარტალურად 

4.4 რეკლამის განთავსებაზე გაწეული ხარჯები ქვეყნდება კვარტალურად 
5.    ინფორმაცია ადმინისტრაციული ორგანოს დაფინანსებისა და ხარჯთაღრიცხვის შესახებ 

5.1 
ადმინისტრაციული ორგანოს დამტკიცებული და დაზუსტებული 

ბიუჯეტები 
ქვეყნდება კვარტალურად 

5.2 ბიუჯეტის შესრულების შესახებ ინფორმაცია (ნაზარდი ჯამით) 
ქვეყნდება კვარტალურად და 

ყოველწლიურად 

5.3 
ინფორმაცია გაცემული სარგოს, დანამატებისა და პრემიების 

კვარტალური ოდენობების შესახებ თანამდებობის პირებზე (ჯამურად) 

და სხვა თანამშრომლებზე (ჯამურად) 
ქვეყნდება კვარტალურად 

5.4 

ინფორმაცია ოფიციალურ და სამუშაო ვიზიტებზე გა-

წეული  სამივლინებო ხარჯების შესახებ თანამდებობის პირებზე 

(ჯამურად) და სხვა თანამშრომლებზე (ჯამურად) (ცალ-ცალკე ქვეყნის 

შიგნით და ქვეყნის გარეთ განხორციელებული მივლინებების 

მიხედვით) 

ქვეყნდება კვარტალურად 

5.5 
ადმინისტრაციული ორგანოს ბალანსზე რიცხული ავტოსატრანსპორტო 

საშუალებების ჩამონათვალი მოდელის მითითებით 
ქვეყნდება ყოველწლიურად 

5.6 ინფორმაცია საწვავის მოხმარებაზე გაწეული ხარჯის შესახებ ჯამურად ქვეყნდება ყოველწლიურად 

5.7 
ავტოსატრანსპორტო საშუალებების ტექნიკურ მომსახურებაზე გაწეული 

ხარჯების შესახებ ინფორმაცია  ჯამურად 
ქვეყნდება ყოველწლიურად 

5.8 
ადმინისტრაციული ორგანოს ბალანსზე რიცხული უძრავი ქონების 

ჩამონათვალი 
ქვეყნდება ყოველწლიურად 

5.9 
ინფორმაცია განხორციელებულ სატელეფონო საუბრებზე 

(საერთაშორისო და ადგილობრივი ზარები)  გაწეული 

სატელეკომუნიკაციო ხარჯების შესახებ ჯამურად 
ქვეყნდება ყოველწლიურად 

5.10 

უცხო სახელმწიფოთა მთავრობების,  საერთაშორისო ორგანიზაციების, 

სხვა დონის სახელმწიფო ერთეულების  მიერ ადმინისტრაციული 

ორგანოსათვის გამოყოფილი ფინანსური დახმარების (გრანტები, 

კრედიტები) შესახებ ინფორმაცია 

ქვეყნდება ყოველწლიურად 

5.11 
ინფორმაცია ადმინისტრაციული ორგანოს მიერ გაცემული გრანტების 

შესახებ, მათ შორის, გრანტის მიმღები, მიზნობრიობა, გრანტის 

მოცულობა და გადარიცხული ოდენობა 
ქვეყნდება ყოველწლიურად 

5.12 
საქართველოს საბიუჯეტო კოდექსით გათვალისწინებული ფონდებიდან 

ადმინისტრაციული ორგანოსათვის გამოყოფილი თანხების  შესახებ 

ინფორმაცია 
ქვეყნდება კვარტალურად 

5.13 
სამართლებრივი აქტები საქართველოს საბიუჯეტო კოდექსით 

გათვალისწინებული ფონდებიდან ადმინისტრაციული ორგანოსათვის 

გამოყოფილი თანხების  შესახებ 

ქვეყნდება აქტის მიმღები ორგანოს 

მიერ ძალაში შესვლიდან 10 დღეში 

6. სამართლებრივი აქტები 

6.1 
ნორმატიული აქტები, რომლებიც უშუალოდ არის დაკავშირებული 

ადმინისტრაციული ორგანოს საქმიანობასთან 
ქვეყნდება ძალაში შესვლიდან  10 

დღეში 

6.2 
ინდივიდუალური სამართლებრივი აქტები, რომლებიც, 

ადმინისტრაციული ორგანოს შეფასებით, საზოგადოებრივი ინტერესის 

შემცველია 

ქვეყნდება ძალაში შესვლიდან  10 

დღეში 

30.12.13 

 
7.    სხვა საჯარო ინფორმაცია 

7.1 ადმინისტრაციული ორგანოს სერვისების შესახებ ინფორმაცია 
განახლებადია ცვლილების 

შემთხვევაში 

7.2 
ინფორმაცია იმ მოსაკრებლების, ტარიფებისა და საფასურების შესახებ, 

რომლებიც დადგენილია ან/და რომელთა გადახდევინებაც ხდება 

ადმინისტრაციული ორგანოს მიერ 

განახლებადია ცვლილების 

შემთხვევაში 

 

შენიშვნა 1. ნუსხის მიზნებისათვის „თანამდებობის პირი“ გულისხმობს „საჯარო სამსახურში 

ინტერესთა შეუთავსებლობისა და კორუფციის შესახებ“ საქართველოს კანონის მე-2 მუხლით 

განსაზღვრულ პირებს. 

შენიშვნა 2. კვარტალურად გამოსაქვეყნებელი ინფორმაცია ქვეყნდება კვარტლის 

დასრულებიდან 1 თვის განმავლობაში, ხოლო ყოველწლიურად გამოსაქვეყნებელი ინფორმაცია- 

წლის დასრულებიდან 3 თვის განმავლობაში, თუ საქართველოს კანონმდებლობით სხვა რამ არ არის 

გათვალისწინებული. 

შენიშვნა 3. დადგენილებით გათვალისწინებული პროაქტიულად გამოქვეყნების ვალდებულება 

არ ვრცელდება იმ კატეგორიის ინფორმაციაზე, რომელიც, ადმინისტრაციული ორგანოს შეფასებით,  

დაკავშირებულია ან შეიძლება იყოს დაკავშირებული ოპერატიულ-სამძებრო საქმიანობასთან,  

სისხლისსამართლებრივ დევნასა და სისხლის სამართლის საქმის წარმოებასთან, ასევე, სახელმწიფო 

უსაფრთხოებასა და/ან თავდაცვასთან. 

შენიშვნა 4. თუ დადგენილებით გათვალისწინებული საჯარო ინფორმაციის განახლება 

დაკავშირებულია შესაბამის ნორმატიულ აქტში ცვლილების შეტანასთან, ინფორმაცია უნდა 

განახლდეს ცვლილების ძალაში შესვლიდან 10 დღეში 


